
SIULEQUT 

Aalisarnermut inatsisissap nunatsinnut pingaarutilerujussuup suliarineranut atatillugu ”[…] inatsisiliortoqassatillugu 

aalisarnermik soqutigisaqaqatigiit amerlasuut ilaasarnissaat kissaatigigipput” Naalakkersuisut aalajangerput.   

Taamaattumik Aalisarneq pillugu ataatsimiititaliarsuup inassutai aamma Kalaallit Nunaanni siunissami aalisarneq pillugu 

oqaloqatigiinnissamut aalisarnermi illuatungeriit tamaasa aggersarnissaat uannut pingaaruteqarsimavoq. 

Aalisarneq pillugu isumasioqatigiinnerni oqaloqatigiinnermi alloriarneq siulliuvoq, aalisarnermi 

illuatungeriinnaanngitsunik, aammali kommuninik allanillu kattuffinnik attuumassuteqartunik soorlu SIK 

minnerunngitsumillu Inatsisartunit.  

Suliap ingerlanneqarnerata oqallisigineqarnera pillugu aalisarnermullu inatsisissap suliarineqarnerata amerlasuunit 

isumaliutigineqarluni tunngavilersorneqarnissaa aamma tamakkiisumik paasiuminartuunissaa Naalakkersuisut 

kissaatigaat.   Taamaattumik aalisarneq pillugu isumasioqatigiinnermut Kalaallit Nunaanni tamanit sinniisut 

aggersarneqarput isumasioqatigiinnerillu qarasaasiakkut attavilerlugu toqqaannartumik aallakaatinneqarput Kalaallit 

Nunaanni tamaginnit malinnaaffigineqarsinnaaniassammata.  

Tamanna tunngavigalugu Aalisarneq pillugu isumasioqatigiinnernut marluusunut oqallinnerit eqikkarlugit 

imaqarniliamik, Naalakkersuisoqarfiup nittartagaatigut www.apn.gl-mi tamanit pissarsiarineqarsinnaasussanik 

Aalisarnermut Piniarnermullu Naalakkersuisoqarfik suliaqarpoq.  

Atuarluarisi, 

 

 

 

Karl Tobiassen, 

Aalisarnermut Piniarnermullu Naalakkersuisoq 

SIULEQUT 

Ilulissani, ulluni 2-3. marts aamma Nuummi, ulluni 9-10. marts 2022 aalisarneq pillugu isumasioqatigiinnernut 

Aalisarnermut Piniarnermullu Naalakkersuisoq Aqqaluaq B. Egede aggersaavoq, qulequtaralugu: Aalisarneq pillugu 

inatsisissamut nutaamut Aalisarneq pillugu Ataatsimiititaliarsuup Isumaliutissiissutaanit. 

Aggersarneqartut tassaapput KNAPK-p qullersaqarfianeersut aamma najukkani peqatigiiffiit tamakkerlugit, SQAPK-mit, 

SQARK-mit, nioqqutissiortunit, Kalaallit Nunaanni Sulisitsisunit sinniisut, Inatsisartut Aalisarnermut, Piniarnermut 

Nunalerinermullu, Aatsitassanut aamma Inuussutissasiornermut aamma Aningaasaqarnermut Akileraartarnermullu 

ataatsimiititaliaannit ilaasortat.  Tamatuma saniatigut Avaannata Kommunianit, Kommuneqarfik Sermersuumit aamma 

Kommune Kujallermit ataatsimiititaliani ilasortat peqataapput. 

Aalisarneq pillugu isumasioqatigiinnerit marluusut kalaallisut qallunaatullu qarasaasiakkut attavilerlugu 

toqqaannartumik facebookikkut youtube-ikkullu aallakaatinneqarput. 

Aalisarneq pillugu isumasioqatigiinnernut Aalisarneq pillugu ataatsimiititaliarsuup inassuteqaatai aallaavigineqarput, 

takuuk ilanngussaq 1-mi isumasioqatigiinnernut programit. Aalisarnernut assigiinngitsunut tunngaviusunik 

aalajangersimasumillu inassuteqaatinik Aalisarneq pillugu Ataatsimiititaliarsuup inassuteqaataanik Aalisarnermut 

Piniarnermullu Naalakkersuisoqarfiup Naalakkersuisoqarfimmi pisortaa Jørgen Isak Olsen saqqummiussivoq.  

Saqqummiussinerit ilanngussaq 2-mi ilanngunneqartumi takusinnaavatit. Kingornatigut peqataasut  akornanni 

oqallinneqartarpoq.   Inassuteqaatit pillugit oqallinnerit saniatigut, peqataasunit sammisat allat arlallit qaqinneqarput.   

Oqallinnerit tunngavigalugit sammisat qaqinneqartut malillugit immikkoortiterneqartunit imaqarniliamik Aalisarnermut 

Piniarnermullu Naalakkersuisoqarfik suliaqarpoq.   Tamanna isumaqarpoq isumasioqatigiinneq tamakkerlugu 

toqqaannartumik imaqarniliorneqanngitsoq, kisiannili isumasioqatigiinnerni marluusuni oqallinnermi sammisanik 

immikkoortiterilluni eqikkaanerusoq. 

Soorlu assersuutigalugu pisassiissutit niuerutigineqarsinnaasut nammineq pigisat pillugit oqallisigineqartut 

ataatsimoortinneqarput, taamattaaq aalisaatit annaasat aamma tunitsiviit il. il. pillugit qaqinneqartut suulluunniit 

tamarmik ataatsimoortinneqarlutik.  

Tamatuma ullut sisamat tamakkerlugit sammisat suut oqallisigineqarsimanersut tamakkiisumik takunissaanut 

ajornannginnerulersissavaa kiisalu sammisani assigiinngitsuni oqallisigineqarsimanersut takunissaanut 

paasiuminarnerulersillugit. 

Taamaalilluni imaqarniliaq soqutiginnittunut atuakkatut ujarlerfissiatut atorneqarsinnaassaaq.  

AALISARNEQ PILLUGU ATAATSIMIITITALIARSUUP ISUMALIUTISSIISSUTAA ATAATSIMUT ISIGALUGU 

▪ Aalisarnermut inatsit ukiuni 26-nngortorsiortoq ataatsimiititaliarsuullu suliaa ingerlaqqittariaqarput. 

Aalisarnermut inatsit pingaaruteqarpoq aggulukkaanni siunissamut pitsaasuussaaq raajarniarneq, 

saattuarniarneq, qaleralinniarnermullu aggulullugu. Aalajangiiffiginissaanut oqinnerulissammat. 

 

▪ Pisassiissutinut kingornussisussaatitaaneq qanoq isikkoqarpa, pisassanut pigisanut tunngatillugu qanoq 

siunertaqarpisi? Raarajarniarnermut tunngatillugu aaqqissuussaaneq pillugu aaqqissuussisimaneq qanoq 

iluartigiva? 

 

▪ Sisimiuni nipisanniarneq assagiarsunniarnerlu inuussutissarsiutigaagut, ukiukkullu aalisakkat tammakartarput 

avannaani ullut 365-t aalisarsinnaapput Sisimiunili taamaaliorsinnaannginnerput immikkut 

eqqarsaatigineqartariaqarpoq. Akilersinnaassumik ingerlassagutta aamma umimmanniartariaqartarpugut. 

(piniakkanut saattariaqartarpugut) 

 

▪ Ataatsimiititaliarsuup saqqummiussaani aalisartukkut ataasiakkaat kisimik pineqarput inuiaqatigiilli 

ilaatinneqaratik. 

 

▪ Naammagittaalliortarfik isumaqatigaara. Naammagittaalliortarfimmik pilersitsissagussi piniarnermut 

tunngatillugu aamma naammagittaalliortarfiusariaqarpoq. 

 

▪ 2024-mut kinguartitserusunnerput suliamik unitsitsiniarnermik isumaqanngilaq, sulialliuna 

suliarilluarneqarnissaa anguniaripput 

TAC (UKIUMUT AKUERISAASUMIK PISARINEQARSINNAASUT KATILLUTIK AMERLASSUSIAT) 

▪ Qaammatikkaarlugit qaleralinnut pisassiisarnerit iluarnerussagaluarput. 

 

▪ TAC angallatersortunut 100 %-tiusariaqaraluarpoq. 

Aalisarneq ingerlanerlunngisaannarpoq, pappilissalli pisuullutik aalisarneq ingerlanerlunnerarlugu 

eqqaaneqartarpoq. 

 

▪ TAC eqqarsaatigalugu imartarput annertooq aalisarfigineq ajorparput, aalisartuusugut tamatta 

atortorissaarput. 

 

▪ Nunarput tamaat isigalugu imartarput annertutigisoq TAC annikitsumik inissinneqartarpoq. 

 

▪ Pisassaaruttarneq kikkunut tamanut eqquisarpoq, illoqarfik tamarmi unittoortarpoq, taamaattumik 

qaammatikkaartumik pisassiisarnissaq peqqinnartutut isigaarput. 

 

▪ Pinngortitaleriffiup innersuussutigisartagaat aalisartunut naalakkiissutitut innersuussutigineqartarput. 

 

▪ Aqutsiveqarfik 47-mi aalisarneq unitsinneqartarpoq uffa suli ukiumut pisassiissutaatillit pisassanik 

nungukkikkaat. 

 

▪ Aalisakkanut killilersukkanut kalaallit 100 %-mik iluaqutigineqartariaqarput. 

▪ Uagut nunatta avataaniittut nassuiaattussaavagut imartatta qanoq ittuuneranik TAC-p 

aalajangerneqartarneranut atatillugu. 

 

▪ TAC nungoriataaraangata illoqarfinnut nunaqarfinnullu annertuumik sunniuteqartarpoq. Ukiukkut sila 

peqqutaalluni aqutsiveqarfik 47-mut illoqarfinnut allanut nooriaannaaneq ajorpugut. Aqutsiveqarfik 47 

nalilersoqqittariaqarpoq. 

 

▪ Qaleralinnut tunngatillugu qaammammut pisassat nungunneqapallattarput, tassa imak paasillugu 

qaleralinniat amerlangaarmata pisarineqartussat pisarineqapallattarput. 

 

▪ Kvotabankinut tunngatillugu qanoq iliortoqarniarpa? 

 

▪ Ukioq ataaseq ukiulluunniit marluk misilillugu killeqanngitsumik aalisagartassiissoqarsinnaanerluni? 

Sinissaarluni paggaannaqinani immaqa eqqissilluni aalisartoqalissagaluarpoq. Soorlu tuttut taamani 

killilersugaammata aallaaseqanngitsunut allaat makitaasarnikuupput. 

 

▪ TAC CANADAp nunattalu avittarpaat Kalaallit nunaat avataaniikkunnaarpat canadamiut tamaasa pissavaat. 

 

▪ Sisimiuni saattuarniarneq eqqarsaatigalugu pisassiissutit nungupallattarput, pisassat ilaqqinnissaanik 

qinnuteqaraangatta paamaarunneqartarpugut. Illuatungaanili qaleralinniat pisassaarutiliinnartut pisassaannik 

aaqqiivigisarpasi. 

 

▪ Sinerissami piffikkaartumik umiatsiaararsortunut aaqqiisoqarnissaa kissaatigigaluarpara. 

 

▪ Pisassat nungummata novemberimi ajutoorujussuarpugut umiatsiaaraq kalitara atortullu tamaasa 

annaagakkit.  Uummannamiit Upernavimmut aalisariaratta. Pisassagut nungummata sanilitsinnut kujammut 

avannamulluunniit aalisariaqqusaagatta. 

AQUTSIVEQARFIIT KILLEQARFII  

▪ Qeqertarsuup tunuani aasami tattorliuulluni aalisartarneq pissutigalugu aqutsiveqarfinni killeqarfiup 

allanngortinneqarnera aaqqittariaqaraluarpoq. 

TITARNEQ KILLIGITITAQ 

▪ Basis linie 3 sømil-miit avammut illikartinneqartariaqarpoq 

MSC (ALAPERNAARSUINEQ, NAKKUTILLIINEQ MISISSUINERLU ) 

▪ Aalisartut oqaasii upperineqqanngittuaannarput illuatungaani nunat allat tusaaniarneqarnerupput. 

 

▪ MSC aalisartunut ulorianarpoq pisassiissuteqaqqittoqarsinnaanngimmat. Imartatsinnut naleqquttumik 

pisassiisoqarpat MSC-mik meqqiliinissaq soqutivarput. 

 

▪ MSC-mik meqqiliinngikkutta aningaasarsarsiorneq ajalusuussasoq oqaluffigaatsigut. 

 

PIUJUARTITSINEQ 

▪ Avannarpasinnerusumiittugut sermeqarfimmiippugut taamaattumillu aalisarfipput imminut paarisarpoq 

sermeq nakkaraangat aalisarsinnaajunnaartaratta. 

▪ Nalunngilarput sarfaq kissartoq nunatsinnut annguttalertoq saarullinniarnermut iluaqutaasoq. 

Taamaakkaaluartoq saarullinnut tunisassiorfiit inerisaaffigineqarnerat annertunngilaq.  

 

▪ Silarsuup nammineq killiliisarnera isiginiarneqartariaqarpoq, ilaannami uagut qaammammut quleriaannarluta 

avalassinnaasarpugut sila peqqutigalugu. 

 

▪ Aalisartukillisaanermut tunngatillugu aalisarneq akunnalligaangat piniarnermut nuuttarput taamaalillutillu 

tonsit ikinnerit tulaanneqartarnerat eqqarsaatigineqartariaqarpoq. 

 

▪ Aalisartut qilalukkat unammillertigaat, taakkumi qaleralinnik nerisaqarput. 

▪ Imartap annertunerujussua eqqartorneqarpoq kisiannili misileraaffigineqarnikuunani soormitaavaana? 

 

▪ Ukiut 20-kkuutaartumik saarulliit takkuteqqittarput tammakaqqittarlutillu. Taanna eqqarsaatigeqqunaqaaq 

piujuaannartitsineq tunngavigalugu aalisartitsisoqassappat sineriarujussuaqarpugut pisassiisarnermi 

ilanngullugit eqqarsaatigisassat. 

 

 

▪ Piujuartitsineq avaqqunneqarsinnaanngippat taava sooq suliffissuup aalajangissavaa aalisagaq una kisiat 

tunisinnaagipput. Taamaalilluni aalisakkat allat tunisinnaanngikkukkit aalisarsinnaanngilakka tamannalu 

piujuartitsinermut killormut ingerlavoq. 

 

▪ Piujuaannartitsineq eqqarsaatigalugu bundgarn-ini pisarisuukkagut eqqartuaannassavagut tunisinnaanermi 

ajoratsigit. Tassa piujuaannartitsineq? 

AALISARSINNAANERMUT AKUERSISSUTIT 

▪ Allagartat aappaluttut qorsuillu eqquteqqinneqartariaqaraluarput, tassuuna takulluarneqarsinnaammat 

kikkut inuussutissarsiutigalugu sunngiffimmilu aalisartuullutillu piniartuunersut. 

 

▪ ukiumut annikitsuinnarmik pisaqartartut taakku aalisartukillisaalernimi nunamut qaqioraanermi 

salliutinneqassasut kissaatigaarput. Aamma akuersissutit nunami suliffeqareersunut 

tunniussuunneqartarnerat unitsitsinneqartariaqarpoq. 

 

▪ Sulinermik inuussutissarsiutilinnut aalisarsinnaanermut akuersissutinik tunioraaneq unittariaqarpoq. 

Aalisarnermik inuussutissarsiuteqartut pingaarnerupput. 

 

▪ Nuanniigisara umiatsiaaqqamik aalisarnermut akuersissutaatilik nunami biilerusaartoq allanik aalisartitsilluni. 

UTAQQIISAASUMIK UMIATSIAARARSORNISSSAMIK AKUERSISSUT  

▪ Akuersissummik pissarsiniartarneq sivisuallaaqqaaq. 

AALISAKKANIK NALEQARNERULERSITSINEQ  

▪ Nunarput aalisakkanik naleqarnerulersitsissaguni kaattaassiveqartariaqaraluarpoq taannalu Ilulissaniissappat 

tulluarsinnaagaluartoq mittarfissuit pilersinneqarpata. 

 

▪ Saarullik pisarineqareeraangami passunneqartarnera pisariusorujussuuvoq akigineqartumut naleqqiullugu. 

▪ Aalisakkanik tunisassornikkut avammullu niuerneq aqqutigalugu nalittorsaasariaqarpugut. 

 

▪ Allamiut ikiorniaannarnagit raajarniat nammineerlutik tunisassiorsinaanissaat ammaanneqartariaqarpoq. 

 

▪ 1989-mi Inuili pinngortinneqarmat nuannaarpugut tunisassiassanik nutaaliortoqalermat killormulli 

ingerlapput. 

 

▪ Tunisassiarineqarsinnaasunik atorluaanngeqaagut, kujataani savaatillit fiskemelinik tikisitsisarput uffa uagut 

naammattorsuarnik peqartugut. Puisit eqqaannartakkagut Brugsennimiluunniit takussaanngillat. Nunatsinni 

eqqaanersuarput unitsinniarlugu taakkua atorluarnerusariaqarpagut. 

▪ Pitsaassuseq aallaavigalugu nioqqutissiornissatsinnik oqallinneq amigaatigaara. Akinik minnerpaaffiliinissaq 

neriuutigaara anguneqarumaartoq. 

AALISARNERMIK SIUARSAANEQ  

▪ Sinerissap qanittuani aalisarneq piorsarneqartariaqalerpoq, avataasiorlutik aalisartut allaat ukiuni kingullerni 

rekord-tiliisalerput. Qaanaami Tunumilu siunnersuisarneq piorsarneqartariaqalerpoq. Aammalu 50-50 

eqquteqqinneqartariaqarpoq. (Isertitat minnerpaamik 50%-sa aalisarnermik inuussutissarsiutigalugu 

piniarnermillu isertitaanissaanik piumasaqarneq). 

 

▪ Aalisarnermut 1 mia. Aningaasaliissutigineqarunik 100 mia. Utissapput. 

▪ Kujataa inukilliartorpoq, aalisarneq qanoq nukittorsarneqarsinnaava? 

 

ANINGAASANIK AQUTSINEQ 

▪ Rusland raajanik tunitsivigisartakkatta annerpaartaasa tulleraat, ukioq mannalu tunisinissarput 

ilimaginngilarput. Tamannalu pillugu A-skat selsskabsskat annilikkinissaat ilimanarpoq, aamma angallatinut 

orsussat marloriaammik akitsornissaat ilimagineqarsinnaavoq, taamaattumik piffissaq ornitarput 

oqitsuunngilaq. Junimi akitsuuteqanngitsumik raajanik tuluit nunaannut eqqusssisinnaanerput 

atorunnaassaaq 20 %-nillu akitsuutinik akiliisalissalluta. Isumaliutissiissummi allannguinissaq kiap akilissavaa? 

▪ Avataasiortut namminneq ingerlapput sinerissalli qanittuani aalisartut kiap akiliutissavai?. Maannakkut 

sorsuttoqarpoq aningaasarsiornikkut ajalusoorsinnaaneq naatsorsuutigissavarput. 

ANINGAASARTUUTIT 

▪ Umiatsiaararsorluni isertitat qaffasikkaluartulluunniit aningaasartuutit qaffannikuungaarmata sinneruttut 

annikittuinnaasarput. 

ANGALLATINIK NUTARTERINEQ  

▪ Nutarterinissamut tunngatillugu qangali aalisarnermut inatsit nutaaq utaqqivarput angallatigut pisoqalipput 

nutarterisinnaanngilagut. Nutarterinissamut tunngatillugu 2024-mut utaqqeqqissinnaanngilagut angallatigut 

pisoqaangaarmata. 

KINGUAARIIT NIKINNISSAAT 

▪ Kinguaariit nikinnissaat eqqarsaatigalugu 20%-mut inissiinikkut aqqutissiuussissaagut. 

▪ Ataatsimiititaliarsuup nalilersimammagu inuusuttut immikkut ittumik periarfissinneqanngitsut taanna 

uggornarpoq aalisartummi utoqqaliartorput taarserneqartussaallutillu. 

AVAMMUT TOQQAANNAQ TUNISISINNAANEQ  

▪ Aalisartut avammut tunisisinnaalerunik ineriartornissamut periarfissaqalissagaluarput. 

 

TULAASSISUSSAATITAANEQ 

▪ Raajarniutit ukiut 30-t sinnerlugit pisoqaassuseqarput. Angallatinik nutaanik taarsersuinissaq 

akisuallaaqimmat  tulaassisussaataaneq atorunnaartariaqarpoq aalisariutit nutaat akisugamik. Raajat 

eqqarsaatigalugit angissusaat usisinnaasaallu eqqarsaatigalugit avannarpasinnerusumut aalisarsinnaanerat 

killilerneqareerput.  

TUNITSIVIIT 

▪ Sisimiuni saarullinnut tunitsiviit pillugit ikioqquvugut. 

  

▪ Sisimiuni Royal Greenland saarullinnut matusisarpoq Sarfannguarmiut kisimik tunisisinnaapput. 

Killilersugaanerput annertuallaaqaaq Royal Greenland unammillerteqartariaqarpoq. 

 

▪ Ataasiarnata tunitsiveqarnikkut ajornartorsiutigut ukiuni arlalinngortuni saaffiginnissutigigaluaraangatsigit 

Sisimiuniit iluatsinneq ajorpargut. 

 

▪ Uumatitsiviit imaarniarneqartarneri ajornartorsiutaavoq allaat qaammatit marluk utaqqisarpugut. 

 

▪ Ukiuunerani anorersuit takkuttarmata Ummannap eqqaani tunitsivimmik inissiisoqarsinnaagaluarpoq. 

 

▪ Tunitsiviit Uummannap Nuugaatsiallu eqqaat aalisarfissuunikuuvoq periarfissiissoqarsinnaava tunitsivimmik. 

Usivallaarlutik navianartorsiorsinnaasut tunitsivissaqaqqullugit. 

 

 

▪ Upernavimmi qaammatini ukunani qassusersorfiuvoq. Tamatuma kingorna saarullinniarnerit 

tullinnguutissapput, saarullippassuit amusarpagut ullormut immaqa karsi ataaseq tunisinnaavagut sinnerilu 

eqqaannartarpagut, tamaattumik piniapilunnertut aallaat taaneqarsinnaapput. 

 

 

▪ Upernavimmi aalisakkanut allanut nuuttoqarsinnaanngilaq Arctic fish, RG Polarillu qaleralik kisiat 

soqutigisaraat. Innersuussut malillugu suliarineqassappat naallakkersuisoq qanoq tunitsivinnut 

isummersorpa? Pisassiissiissutit agguaattarpaat tunitsivinnilli inerisaanani. Saattuaq kisimi soqutigineqarpoq 

tunineqassasoq. 

 

▪ Sooruna Narsami raajaleriffik matuneqarsimasoq. 
 

▪ Assagiartunnut fabrikkimik inissiisoqassava. 
 

▪ Sooruna Kujataani aalisarneq piorsarneqanngitsoq? 

▪ Kapisilinni tunitsiveerutsitanut ilaavugut eqqornerlutanullu ilaalluta. Ilisimaneqartutuut 
saarullippassuaqarpoq eqqarpoq qaleraleqaleqarlunilu. 
 

▪ Sinerissap qanittuani tulaassisussaatitaavugut tamakkiisumilli tunisisinnaaneq ajorpugut qerinasuartitsiviit 
amigarmata. Tunitsivissanik piorsaaniarpisi? 
 

▪ Tunitsiveqarnerput pillugu. RG ukiorpassuarni akinik ineriartortitsisimanngilaq. Alloriaqqittariaqarpugut RG-
ujuaannarniarpa? RG unittariaqalerpoq allamillu taarserlugu. Akinik qaffaasinnaanngitsut unittariaqarput 
Royal Greenland ineriartortitsiinnaanngilaq. 
 

▪ Aalisaratta 130 tons kujataanut pisassiissutigineqartut nungummagagooq aalisarneq unitsinneqarpoq, 
kingusinnerusukkulli kalerrinneqarpugut 90 tonsit suli aalisarsimanngikkigut aalisaqqilissasugullu, 
toqqissisimanarinngilarpullu nalorninartumik ingerlatsisoqarnera. 
 

▪ RG-mut tunngatillugu piginnittut aalajangissavaat matuneqassanersoq. 
 

▪ RG-p piorsarneqarnissaata saniatigut RG-mut tunisiniarnermi usingiaaviit ilanngullugit 
piorsarneqartariaqarput massakkummi Nuummi tunisinermi angallatit anginerit usingiarnerat ulloq naallugu 
ingerlasarmat tunisiniallu allat tunisisinnaajunnaartarlutik. 
 

▪ Tunitsiviit aamma nassuiaateqartariaqarput suut pilersaarutiginerlugit. 
 

▪ Kangaamiormiut anngukkumasaat oqaatigai: Kangaamiunigooq aalisartut 40-t missaaniipput ullormut 
tulaanneqarsinnaasut avittarpaat tunitsiviup ullormut karsit arfineq marluk kisiisa tulaanneqartarnissaat 
piumasarimmagu. Atammimmiullugooq aamma avillutik tunisisarput. 
 

▪ Uagut selskabit angisuut sooruna piumaffigineqanngitsugut  kujataani ammaanissatsinnut. 
 

▪ Inatsisiliortunut; suliffissaaleqisut amerlapput uffali suliffissuit sulisussaaleqisut. Aningaasarpassuit 
suliffissaaleqisunut atorneqartarput aali suliffissuit sulisussaaleqisut. 
 

▪ Aalisakkanik tunisassiorfissuarmik pilersitsinissaq piffissanngunngila? 
 

▪ Polar Seafoodtimut tunisisinnaanngilanga taakkununnga akiitsoqannginnama. Taamaattumik 
Nuumminngaaniit Qeqertarsuatsiaanut tunisiartortariaqartarlunga. Taamatut mattussisarnerup 
aaqqiivigineqarnissaa kissaatigaara. 
 

▪ Kissaatigaarput Akunnermiut nalaanni tunisassiorfitsigut piaartumik inerisaasoqarnissaa. Kg-nik ikittunik 

pisaqartartilluta inerisaanissatsinnut akissaqanngilagut ikioqquvugullu kinguaagut aamma 

ingerlaqqissinnaaniassammata. 

 

UMIARSUAQ TUNITSIVIK  

▪ Umiarsuarnut tunitsiviliinissaq bundgarnersornerup aallartinneraniit pisariaqarpoq augustimi pinani. 
 

▪ Umiarsualiissagaanni tunitsiviit apereqqaartariaqartarpagut. RG kujataani pilersaaruteqarneq ajorpoq 
ukiorpassuit utaqqivugut suli utaqqivugut. Siorna ilungersungaarluta aalisartuusugut nunatsinni 
fabrikkiiteqateqannginnatta akuerineqarsinnaanngilagut. Naalliunnartorujussuarmik inissisimatinneqarpugut. 
Kujataani aningaasarsiorfilunnerpaamik inissisimavugut. Arctic Prime kujataaniittoq umiarsuarmik 
pilersitserusussinnaappat Qaqortumi Nanortalimmilu fabrikkiuteqarput kujataanilu annerusumik 
ikiuussinnaanerat atorusupparput. 
 

 
▪ Tunitsiviliisarnissanut tunngatillugu katuffiit peqatigalugit aaqqinniarneqartariaqarput. 

AALISARNERMIK ILINNIARFIK  

▪ Aalisarnermik ilinniarfik piorsarneqarnissaa pisariaqangaanngilaq naammareermat. Innersuussutigissavara 

Paamiuni umiartornermik ilinniarfik piorsarneqarpat iluarnerussasoq. 

AQUMIUT 

▪ Nuna allamiut kalaallit kilisaataataannittut Postboks-imik adresse-liinnarlutik kalaallit inissaannik 

arsaartuipput. 

 

▪ 70-sikkunni ukiumut 15-20 aqumiutut naammassisarput, Paamiunulli nuunneqarnerata kingorna tamanna 
innarlerneqarpoq sulilu iluatsinnani. Polar Seafood-timi uagut aqumiunik arfineq pingasunnik 
naammassititsivugut. Aqumiut aamma maskinalerisuupput taakkualu nunami sulerusunnerusarput ilaquttatit 
pillugit. Savalimmiormiut imaapput anaanap meeqaani oqarfigisarpai asseq iikkamiittoq tikkuarlugu aajuna 
ataatarsi, tassa taanna uagut allanngortitassarput. 
 

▪ Aqumiunik ilinniartitsineq imarsiornermillu ilinniartitsineq naammaginanngilluinnarput, Politikkerit arsaq 
miloriuteqqittuaannarpaat. Ilinniarfilluunniit nammineq illoqanngilaq taamaattumillu ilinniartitaaneq 
naammaginanngilluinnarluni. Inuusuttut isumaqarput aalisarneq kisimi ilinniarneqartartoq studievejleder-
illuunniit naluaat suna ilinniarneqartarnersoq, paasititsiniaaneq annertunerulertariaqarpoq. Savalimmiut 
nunarsuaq tamaat pilersorpaat uagut ukiumut taamaallaat sisamat naammassisarput.  

 

PINNGORTITALERIFFIK  

▪ Pinngortitaleriffiup sulinera killeqarpoq. Ilisimavarput qalerallit alliartortut aamma qalerallit suallit 

pisarisarpagut, taamaakkami ilumuunngilaq oqartarnerat kangerlunni qalerallit suffineq ajortut. 

 

▪ Qaleraleeqqat pingasut takutippai uppernarsaatitut qalerallit aamma kangerlunni suffisarneri. 

 

▪ Qalerallit milliartornerarneqarneri akerlililaarusuppara. Fabrikkini missisuisoqartariaqarpoq oqimaalutarlugit 

cm-tererlugit.  

 

▪ Miluumasut aalisakkallu nerisarisareqatigiinnerat pillugu: Arferit Nuup kangerluaniilermata ammassaat 

nungulerput taamatullu saarulliit nerisakillinertik pissutigalugu tingui annikillinikuupput, (tingullulerput) 

tamanna pinngortitaleriffiup misissuiffiginiarnerlugu? 

▪ Pinngortitaleriffik: 1994-mi pinngortitaleriffik aallartinneqarmat nuannaarpugut maannakkut alla 

suliarinngilaat nunguutsilerpusi nunguutsilerpusi. 

UUMMASSUSILERITUUT 

▪ Uumassusilerituumik KNAPK-p ataani atorfinititsisoqartariaqaraluarpoq. 

 

▪ Aalisartoq ukioq kaajallallugu aalisarpoq uumassusilerituut aasaanerinnaani misissuisarput. 

 

▪ Uumassusilerituut amerlanerusuuppata paasissutissat amerlanerussagaluarput. 

 

▪ Uumassusilerituunut tunngatillugu siunnersuutigerusukkaluarpara uumassusilerituut aalisartunut 

piniartunullu tusarnaarsinnaasut pilersinneqarnissaat. 

AALISAKKANIK NALUNAAQUTSERSUISARNEQ  

▪ Qaleralinnut nalunaaqutsersueriaaseq kangerlunni tamarmik pisarineqartarput. Sooruna avataani 

nalunaqutsersuisoqanngisoq. 

AALISARTUT ILISIMASAAT 

▪ Aalisartut ilisimasaat annertoreerput taamaattumik suleqatigineqarnerusariaqarpugut. 

 

▪ Siornatigut qalerallit 500 gr. ataallugu oqimaassutillit tunitsivinnut eqquteqqusaanngillat, maannakkut 400 gr. 

tikillugit tunineqarsinnaalernikuupput. 

 

▪ Imartakkaajuvugut aalisartut ilisimasaat annertupput. Biologit ilisimasaat kisiisa 

pituttorfigineqaannarsinnaanngillat. 

 

▪ Avataasiortut sooq eqqartorneqaleraleraangata akissummik pineq ajortugut, sinerissap qanittuani 

aalisapiluttutut isigineqarpugut avataasiortulli taamatut isigineratik. Biologit oqartarput sinerissamiittut 

avammukarneq ajortut tamanna upperinngilara tassami avataani qalerallit oqummersallit 

pisarineqartarmata. 

 

▪ Avataani suffisarfiit aalisarfigeqqusaanngillat, taamaattumik aamma sinerissami suffisarneq eqqartussallugu 

mianersuutigissavarput suffissarfittut taaneqarpata aalisarfigineqarsinnaajunnaassammata. 

 

▪ Isumasioqatigiinnerup ersersippaa pinngortitaleriffiup ilisimasai aalisartullu ilisimasaat 

assigiinngippallaarujussuartut. 

 

PISUNA (AALISARNERNIK PINIARNERNILLU ATUISUT ILISIMASAANNIK TOQQORTUIVIK ) 

▪ Pisuna ilaatigut naalakkersuisunit 2009-mi pilersissimasoq annertusarneqartariaqarpoq. 

 

AALISARNERMUT ATORTUT ANNAASAT 

▪ Sikuunerani qassutaarsiutit annertunerusarput sikup ingerlasarnera pissutigalugu, tupannaraara  

 qassutinik annaasaqaraangamik nalunaarutiginnittarsimanngimmata. 

 

▪ Tupinnarpoq qassutinut tunngatillugu unioqqutitsisut ukiut marluk qaangiukkaangata suliat 

pisoqalisoortartut. 

 

▪ Qassutaarsiutit ningittagaarsiutillu aalisartunit ajornartorsiutigineqarput. Malittarisassani allaqqagaluartoq 
malinneqanngilaq. Ajornartorsiut qaangissagutsigu Skandinavia assigalugu filmiliuuserlutik 
nakkutigineqartariaqaraluarput. 
 

▪ Piniutinik piaaraluta annaasaqarneq ajorpugut, iluliarsuit peqqutigalugit qassutaarsertarpugut. 
Nissiiniarnissanut aningaasaliissutit naammanngerujussuarput. Naalakkersuisunit Kommuneniillu 
soqutigineqarnerusariaqaraluarput. 
 

 
▪ Aalisartut ilaqarput ningittakkatik ornissimanngikkaangamikkit tippassimagaangatalu allaat 

kipisiinnartartunik. Nassuerutigisariaqarparput ilumut aamma igitsiinnartoqartarmat. Piniutiminnik 
sumiginnaasut sakkortuumik pillarneqartariaqalerput. 

▪ Qassutit saarullinniutit atorlugit qaleralinniartoqartarpoq. 
 

 
▪ Aalisarluartut aalisarluanngitsunit killiligaassanngillat aamma akornusersorneqassanngillat. 

 
▪ Ilaqarpugut ajornanngippallaamik piniutinik aallersinnaasut kisiannili piniutiminnik qimagaasartunik aammalu 

ukiup tulliani piniutissaminik aalliinnarsinnaasunik. 

 

ANGALLATIT ALLATTAAVII  / LOGBOG 

▪ Pinngitsooratik tulaassisussaatitaasut logbog atorlugu ullut tamaasa nalunaarsuisarput uffa nunamut 

tulaassigunik tunisassiorfiit pisaat uuttortartaraat. 

 

▪ Elektroniskimi nalunaarsuisarneq suli atuutilivinngilaq tamannalu tamakkiisumik aatsaat piareerpat 

umiatsiaaqqat elektorniskimi nalunaarsuisalernissaat kissaatigaarput. 

▪ Nakkutilliisunit orninneqarpunga ilisimatippaangalu kingusinnerpaamik 1. marts elektronisk logbogi 

atulersimassagiga. Tamatuminngali paasitinneqarnikuunngilanga. 

NAKKUTILLIINEQ 

▪ Annerusumik nakkutigineqarnata aalisarpugut, nakkutigineqarnerusariaqarpugut. 

 

▪  Ilulissani nakkutilliisoqannginneq iluliarmiunik isiginerlutsitsivoq. 

 

▪  5 % tikillugu taamaallaat pigisaqaqqusaaneq nakkutigineqanngilaq, ilai allaat 40 %-inik peqarput tamannalu 

sakkortuumik uparuarparput. 

 

▪ Inatsisit nalunaarutillu malinneqartuugunik ajornartorsiutit ikinnerussagaluarput. 

 

 

▪ Kujataani nakkutilliisoqanngisaannarpoq. Taamaallaat tuttut umimmaallu nalaanni nakkutilliisoqartarpoq uffa 

kujataani umimmanniarsinnaanngitsugut. 

PAASISSUTISSANIK KATERSUIVIK  

▪ Paasissutissanik katersuivik Ilimmarfimmilu institutteqalernissaa anguniarneqartariaqarpoq aamma 

Grønlands Statistik piorsarneqarsinnaavoq. Maani qipoqqaat oqallisaalermata takornariartitsisartut qanoq 

isaatitsisarnertik takussutissippaat illuatungaatigulli uagut takussutissaateqarata. 

PISASSIISSUTIT NIUERUTIGINEQARSINNAASUT NAMMINEQ PIGISAT(IOK) / PISASSIISSUTIT NAMMINEQ 

PIGISAT (IK) 

▪ IOK naaggaarpara, aalisartukillisaaneq akuerinngilarput. 

 

▪ IOK-p eqqunneqarnissaa ujartorneqarpoq kissaatigineqarlunilu. 
 

 
▪ SQAPK: Umiatsiaaqqanut IOK isumaqatiginngilarput aalisartut kinguaariit nungukkiartuaarnissaanik 

kinguneqartussaammat. Kissaatigaarput niuerutigineqarsinnaanngitsunik pisassiisoqartalissasoq. 
 

▪ IOK pitinnagu Naalakkersuisut naliliiffigilluaqqaartariaqarpaat. 

▪ Inuit atugaannik piujuartitsineq ilaatigut IOK eqqunneqassappat ilaqutariinnut tamanut eqquisussaammat 
neriuppugut pitsaanerusumik nassaassasugut. 
 

▪ IOK-mut tunngatillugu eqqorneqarnerlunnissarput ilimagaara, ilumoorpoq aalisartoqartuassaaq uagullu 
naassaanngitumut inuunavianngilagut.  
Ass. Guld-tisiorfimmi aalisartoq sulileruni guld-tisiorfillu matuppat qanoq isilluni aalisarnermut 
uteqqissinnaava IOK-mik peqanngikkunni? 
 

▪ Saarulliit nunamut tulaanneqarsinnaasut kisiisa malillugit nalunaarsorneqartarput, naak amerlanerusunik 
tulaassisoqarsinnaagaluartoq. 
 

▪ IOK-p iluaqutaa eqqissilluni qaleralinniarsinnaaneq aammalu saarulliit takkuppata eqqissilluni 
saarullinniarsinnaalerneq. IOK iluaqutinik ulikkaarpoq. Umiatsiaararsortoq IOK-nik peqaleruni 
naassaanngitsumut pigilissavai. 
 

▪ IOK-mut tunngatillugu. Pisassiissutit umiatsiaaqqanut ataasiakkaanut atuutilersinneqassappata uagut 
unammillerfinniittuunngitsugut aalisarnermi inerisaavigineqarnavianngilagut. 500 tons sinnerlugit tunivarput 
kujatitsinnili annertunerupput. Uagullu uumatitsiviit atuutilermata taamaallaat 10 tons tunisinnaalerpagut 
IOK eqqunneqarpat aningaasarsiornikkut eqqornerlunneqassuugut. 
 

▪ Inuusutut aalisarlerniat immikkut periarfissinneqassappat? 
 

 
▪ Aalisarnermi 30 – 33 tonsit aalisarneqarpata aalisarneq aatsaat akilersinnaassasoq oqaluppusi. Pisassiissutit 

taakku tunngavigineqassappata akuersissutaatillit 1121-niit 957-it peerneqassapput sinneruttullu 157-
siinnanngussallutik.  
 

▪ Marloqiusamik oqariartuuteqartoqarpoq umiatsiaararsortut nunamut qallussasut illuatungaanilu oqalullusi 
taamaattoqanngitsoq. 

▪ Pisasiissutit niueruteqartarnerat aalisartup nammineq aalajangigassaraa. Maani aalajangiiffigerusunngilara. 
 

▪ IOK IK-lu eqqunneqarnissaanut aalajangeqqulluta tuavisaarivusi, suliassaq eqqissilluni suliassaavoq. 
 

▪ Aalisartut 5 tons ataallugit pisaqartartut imaanngilaq aalisarpiarsimanngitsut, aalisakkanik pisakittartut 

aamma tassaasinnaapput piniarnermik inuussutissarsiuteqartut.  

 

▪ Ilitsoqqussaralugu aalisartuusimagaanni nunamut qaqinissaq imaaliinnarluni pisinnaanngilaq.  

 

 

▪ Umiatsiaaqqanut IOK atuutsilerneqassappat paasisitsiniutigineqarnissaa piumasaraarput. 

 

▪ Uummannami IOK akuerineqanngilaq paasissutissiissutinik amigaateqarneq pissutigalugu. 

 

 

▪ Inuusuttut aalisalertussat nutaat eqqarsaatigalugit paasissutissanik amigaateqarneq pissutigalugu 

nalornisoqarpoq. 

 

▪ IOK angorusunneqarpoq pagganneq qatsunnarsigami. Umiatsiaararsortut bankemiit 

atortinneqarsinnaajunnaarnikuupput taamaattumik pisassaateqalerusuppugut, ullut tamaasa ullaarnganiit 

pagganneq peqqinnanngilaq.  

▪ Inatsisit atuutsinneqarneri. iliuseqarfigineeqartuuppata nangiarnartut PNNP qaffasinnerpaaffilerneqarneri 

taakkua malunnaatilimmik atuutsinneqartuuppata nangiarneq oqinnerussagaluarpoq.  

 

▪ 2018-mi peqatigiiffitta aaqqissuussaanik naalakkersuinikkut suliallit Attumi isumasioqatigiisinnikkuuagut 

KNAPK-miit KNI-miillu aamma peqataaffigineqartumik. Taamanikkulli oqallinnerit ingerlateqqippagut ilaatigut 

pisassaqalersinnanernut tunngasut eqqarsaatigalugit. Allaffisornikkulli annilaanngatigineqarpoq 

umiatsiaaqqat nakkutigineqarsinnaanngimmata. Umiatsiaaqqat normulersorneqarsinnaanera aammalu 

pisassinneqarnissaat ammaffigaarput. Tunisassiorfitsigulli killeqaqisumik periarfissaqarnerput pissutigalugu 

ingerlariaqqinngilagut. Immikkoortortaqarfitsinni eqqartortarpagut Ilulissani tattoqisaatsitsisutut tikeraatullu 

eqqartorneqartarpugut taamaattumik immikkut pisassinneqarsinnaaneq TACp 10%-anik 

tunineqarusukkaluarpugut.  

 

 

▪ 33 tonsinik taamaallaat aalisarniarutta eqqorneqassaagut. Upernavimmi allanik tunisisinnaanngilagut 

taamaallaat qalerallit. 

 

▪ IOK-ni pisassat ilaannaat pigisinnaanngilagut akilersinnaasumik ingerlassagutta, IOK-lu kingornussisussanut 

qulakkeerusuppara. 

 

 

▪ IOK alloriaqqinnissamut aqqutissatuaavoq. Pitsaaqutai angallatinut pitsanngorsanissamut 

aqqutissatuaalerpoq. Aalisakkanut assigiinngitsunut aalisarninnut eqqissillunga aalisarsinnaanngussuunga. 

Isumaqarpungali IOK qaffattariaqartoq aalisarfiginngisagut annertummata. Ikaarsaarfeqartariqarpoq 

ulapaarfimmi tunitsiviit angummasinnaanngillat. Tassani IOK-mik piumassuserinngisannik 

annaasaqartinneqassagama. 

 

▪ Siunissami kikkut aalisartunngussappat aningaasaatillit kisimik?  

▪ Kangaamiuni oqariartuut annguppaa. IOK-minngooq.  

 

▪ IOK-mut tunngatillugu saarullinnik tulaassisussaatitaalluni fabrikkit tigusinnaasaat killileqarmata IOK-mut 

katersisinnaanngilagut. IOK eqqunneqassappat fabrikkit aaqqivigeqqaarneqartariaqarput. RG 

oqarfigiinnartariaqaraluarpaat amerlanerusunik tigusisassasut. 

 

 

▪ IOK akuerinngilarput pissutigalugu saarulliit immmap kissassusaata allanngorarnera malillugu siniak 

tamangajaat saarullik tammakaqarlunilu takkuteqqittarmat. 

 

▪ Tunumi qaraleqarfimmik nassaartoqassappat ukiut 20-t aalisarsinnaanissaannik akuerisariaqarpagut. 

 

 

▪ Sap.ak. killilimmik taamaallaat tunisisinnaatitaatilluni qanoq isilluni IOK-mik katersisoqarsinnaagami? 

 

▪ IOK eqqunneqarniarnerani ukiuni tallimani aalisarnermi ukiut pingasut pisaqarnerpaaffiit ukiunut qulinut 

sivitsorlugu siaarneqarniarli. Fabrikkit killilersuipput, coronaqarnikuuvoq. 

 

 

▪ Kangaamiormiut anngukkumasaat annguppai: IOK-gooq eqqussinissaq iluarunartikkaluarlugu IOK-mut 

pinissarsartik annikissasoq nalunngilaat tulaassissarneq killilersuiffigineqarmat.  

 

▪ Umiatsiaararsortuusugut assortuiinnarnata iluarsiinissamut peqataaniartata. 

MISILERAALLUNI AALISARNEQ 

▪ Aalisakkat allat suut sammineqarsinnaappat? Sinerissap qanittuani misileraalluni aalisarneq qanoq 

aaqqiissuunneqarsinnaava? 

 

▪ Misileraatitsissagutta neqitat pitsaanerusariaqarput. 

 

 

▪ Tunumi nunap tikikkuminaatsuunera pissutigalugu innuttaasut nikingasorujussuarmik 

atugassaqartinneqarput. Angallamik tunitsivimmik inissiineq pitsaavallaanngilaq qilalukkat naligimmatik. 

  

▪ Ittoqqortoormiit. Uanga aggerfinni ataasinnguarmilluunniit aalisartoqanngilaq, qujanartumik 

aggersarneqarsimagatta misileraanissaq eqqartorneqalermat imaallaat eqqartuisinnaanngorpunga. Maj 

qaammat qaleralinnik misileraalluni aalisartoqartarpoq. Uagut piniartukkormiuugatta aalisarneq naluarput, 

aalisarnissamut pikkorissartinneqanngikkutta aalisartunngorsinnaanngilagut. 2006-mi kangerlussuatsinnut 

aalisariummik misileraasoqarpoq. Allaat qilalukkat 1000 sinnerlugit kangerlummut pulasaraluartut qalerallit 

400 sinnerlugit piniartuniit pisarineqarsimapput aaligooq qalerallit tammartartut qilalukkat tikikkaangata, 

taamaassimassappat qaleraleqarsimassaqaaq. Qalerallit angisuut pisarineqartarput. Kangeluk sikugaangat 

aalisarfigalugu misilinneqanngisaannarpoq. Qamuteralannik misileraaraaffigerusukkaluarpara 

Ittoqqortoormiit ungasimmat. Eqalussuit qimminut nerukkaatissartakkama aqajaruini qaleralinnik 

nerisaqartoq takusarpara. 

 

 

▪ Upernavimmiut oqartaraluarput qanoq Ittoqqortoormiuormiut aalisarnermik ilitsersuukkiarorlugit. 

 

▪ Qaleralinnut misileraanissaq pilerinarpoq. Sermersuup kommunea qassusersorluni 

qaleralinniarfigeqqusaanngilaq 2013-miilli. Taanna atorunnaarsinniarlugu saaffiginnittaraluarpugut 

ajornaqaarli. Avataani kivisittaalluni qaleralinniarneq inerteqqutaavoq. Tunumili qassusersorluni 

kivisittaalluni ajornanngilaq. Tappanna pilerinaraluaqaaq angisuujunngitsunik qerititeriviunngitsunillu 

angalateqarluni akunnakkami. Avannaani qassusersorneq periarfissaareerpoq. 

KAPISILIK 

▪ Kapisilik namminneq uagut oqaaseqarfigisinnaasariaqarparput. Kapisilik inuussutissarsiutigalugu 

aalisarsinnaaleqqikkusupparput. 

NIPISAAT 

▪ Ullumikkut aalisartutut inuussutissarsiuteqanngitsut allaat nipisannut akuersissutinik pisarput, allaat 

aalisartut akerleriinnerannik kinguneqartalerluni. 

 

▪ Sisimiuni arnarlunnik pineruttortoq aalisarneq matuneqartarpoq. 

 

 

▪ Uummannami nipisappassuaqarluartoq suliluunniit aalisalinngitsugut aalisarneq matuneqartarpoq. 

 

▪ Arnarlunnut tunitsiviit tigusinnaasaat annikitsuarakasiupput Islandermiut MSC aannaammassuk nappartat 20-

22 tusindtit missaannaanniittut tunivagut. Siorna nappartartat 18 tusindtit tunisassiarivagut. Saniligut 

Islandimiittut tunisigaangata akit appartarput. Tunisinermi kingulliulluta inissisimasarpugut akinullu tamanna 

pitsaanngitsumik kinguneqartarpoq. 

▪ Nipisanniarnermi angallammut akuersissutaatilik sooq umiatsiaaqqamik tunisisinnaanissaa killilersussavisiuk. 

Tamanna aaqqittariaqarpoq, akileraarutinut apeqqutaanngilaq angallammik umiatsiaaqqamilluunniit 

tunisineq. 

 

▪ Aalisarnermut pillugu nakkutilliineq pisariaqarpoq eqqartueqatigiissutigissallugu, aalisarnermut inatsisip 

nutaap atuutilinnginnerani. Arsaarinnissutigineqarsinnaasut aatsaat inatsisit aallaavigalugit 

ingerlanneqarsinnaavoq. 

 

 

▪ Sikorsuit nalaanni 180 km siumut utimullu atorlugu tunisiartortarpugut. 

  

▪ Arnarlunniarnissamut qinnuteqaatit sumiiffinni aalisartut peqatigiiffiinut akuerisassanngorlugit 

nassiunneqartartuuppata immaqa pitsaanerussaaq. 

RAAJARNIARNEQ 

▪ Pigisaqarsinnaanermut tunngatillugu annerpaamik pisassanut pigisaminnik qaangisimasut 15%-mut 

appaaffigineqarpata raajarniartunullu allanut sinneri nuullugit taakkununnga iluaqutaassooq. 

 

▪ Raajartassat amigaatigaagut pisassiissunit pigisat 20%-mut qaffaaniarneq uagutsinnut kingunerluttussaavoq. 

Ukiut tamaasa årskvotinik 1000 tons missaanni pisisuaannarpugut, raajartassanit pigisagut 7,6 %-iupput 

pisiassat amigaatigaagut. Allat nammineerlutik pisassaatiminnik tunisinikut aamma pulaniarsaripput taakku 

pulaqqinniarnerat qanormita ingerlava? 

 

SAARULLIIT 

▪ Saarulliit Upernaviup eqqaani tapertaasutut inissinneqarsinnaapput. Akia aalajangerneqartarpoq Barents 

imartaani pisanut naleqqiullugit, 400 tusind tons maanilu pisarisaasartut 20 tusind tons. Qeritillugit, 

tarajorterlugit silamilu panertitat tunisassiaqartarput, taakkuli akilupput, allatigulli iliortoqarsinnaavoq. 

  

▪ Toqqorsiviit apeqqutaaginnarput saarulliit sammineqarnissaannut. Akit pingaaruteqarput 

assersuutigineqarajuttarput akitsorterinerit. Nunatsinneersoq qerisuuvoq 17-20 kr missaani akeqartarpoq. 

Qerisuunngitsut allaapput Hansholdtikkunnut apuunneqartartut, timmisartut aqqutissaasinnaasutut 

taaneqarsinnaapput. 

 

 

UUMATITSIVIIT (SAARULLIIT)  

▪ Uumatitsiviit peqqutigalugit ukiumut tonsit qassit aalisakkat toqusarput. Taamaattumik aalisakkat 100%-mik 

iluaqutigineqarsinnaanngillat toqusarnerat peqqutigalugu. 

  

▪ Uumatitsiviit eqqarsaatigalugit Maniitsumisulli ingerlatsinissaq kissaatiginaraluarpoq. Uumatitsiviit 

atortinneqalernerani toqorartoortarneq piujuaannalerpoq, pissutaavoq umiarsuaq ataasiinnaq Maniitsumut 

ingerlatsisarmat. Nunatta isorartunerujussua eqqarsaatigineqartariaqarpoq. Assartuisussanik amerlanernik 

pilersitsisoqartariaqarpoq. 

▪ Saarulliit qaamatit marluk angullugit uumatitsivinniitinneqartalissasut RG-p naalakkerpaatigut. Saarulliilli 

sivisunerusumik uumatitsivinniittut ikeqalertarput aamma tappingeriartulertarput pisisartut takusuugunikkit 

saarulliit napparsimasut pisiariumanavianngilaat.   

 

▪ Uumatitsivinnut tunngatillugu aalisakkat aatsaat RG-mut tunineqaraangata RG-p akisussaaffigilertarpai. 

SAATTUSSAT 

▪ Umiatsiaararpassuit saattussanik aalisartut amerlanikuupput ajornartorsiuteqanngitsumik, maannakkut 

umiatsiaaqqanut qinnuteqaraanni itigartitsisalerpusi sillimaniarneq pillugu, allanut saannissarput 

eqqartuutigalugu periarfissinniaratalu. Piumassuseqarpugut aqutsisulliuku piumassuseqanngitsut. 

 

▪ Assagiarsuppassuit aamma qaleralinnut qassutinik pisarineqartarput annertunerusumillu iluaqutigineqaratik, 

aqqutissiuunneqanngillalu. 

 

 

▪ Saattuarniarnermi kvotaqarnissaq eqqartornikuuvarput amerlanerpaat IOK eqqunneqassasoq. 

Aalisanngitsuukkatsinnit sooq 15%-naat nuussinnaassavagut? IOK tamanut assigiittariaqaraluarpoq. 

 

▪ Saattuarniarnermi IOK-qalernissaa akuerinngilaat. Sisimiuni aqutsiveqarfeqarfiup 

ataasiinnanngorteqqinneqarnissaa kissaatigaarput sinerissap qanittuanut avataanullu avinnagit. 

ILANGUSSAQ 1 – PISUSSAT   

 

Piffissaq Pisussat 2 + 9. Marsi (Ilulissat + Nuuk) 

8:30-9:00 Tikinneq nalunaarsornerlu 

9:00-9:15 Aalisarneq pillugu isumasioqatigiinnerup ammarneqarnera 

9:15-9:45 
Aalisarnermut Piniarnermullu Naalakkersuisoq Aqqaluaq B. Egede 
tikilluaqqusissaaq 

9:45-10:15 

Aalisarneq pillugu Ataatsimiititaliarsuarmi siunertat aamma aalisarneq 
pillugu naalakkersuinermi pingaarnertut tunngaviit I 

Aalisarneq pillugu Ataatsimiititaliarsuup Isumaliutissiissutaanik saqqummiussineq, 
imm. 3.1 – 3.4 

10:15–10:30 Unillatsiarneq 

10:30-12:00 

Aalisarneq pillugu naalakkersuinermi anguniagassat pingaarnertullu 
tunngavissat pillugit inassutigineqartunik isummersornerit I 

Isumasioqatigiinnermi isummersornerit, kikkulluunniit oqaaseqarsinnaatitaapput 

12:00-13:00 Ullup qeqqasiorneq 

13:00-13:30 

Aalisarneq pillugu Ataatsimiititaliarsuarmi siunertat aamma aalisarneq 
pillugu naalakkersuinermi pingaarnertut tunngaviit II 

Aalisarneq pillugu Ataatsimiititaliarsuup Isumaliutissiissutaanik  saqqummiussineq, 
imm. 3.5 – 3.8 

13:30-15.00 

Aalisarneq pillugu naalakkersuinermi anguniagassat pingaarnertullu 
tunngavissat pillugit inassutigineqartunik isummersornerit II 

Isumasioqatigiinnermi isummersornerit, kikkulluunniit oqaaseqarsinnaatitaapput 

15:00-15:15 Unillatsiarneq 

15:15-15:45 

Sammisat allat pillugit Aalisarneq pillugu Ataatsimiititaliarsuup 
inassuteqaatai 

Aalisarneq pillugu Ataatsimiititaliarsuup Isumaliutissiissutaanik saqqummiussineq, 
imm. 7.1, 7.2., 7.4., aamma 7.7. 

15:45-16:45 

Sammisat allat pillugit Aalisarneq pillugu Ataatsimiititaliarsuup 
inassuteqaatanut isummersorneq 

Ataatsimiinnermi isummersornerit, kikkulluunniit oqaaseqarsinnaatitaapput 

16:45-17:00 
Aalisarneq pillugu isumasioqatigiinnerup ulluata siulliup 
naammassineqarnera 

17:00-18:30 Naalakkersuisoq ilassinnissaaq 

 

Piffissaq Pisussat 3. marsi (Ilulissat) 

8:30-9:00 Tikinneq nalunaarsornerlu 

9:00-9:15 
Ullup aappassaanik Aaliarneq pillugu isumasioqatigiinnerup 
ammarneqarnera 

Qulequttatut sammisaq: Sinerissap qanittuani qaleralinniarneq 

9:15-10:00 

Sinerissap qanittuani qaleralinniarnermut Aalisarneq pillugu 
Ataatsimiititaliarsuup inassutaanut tunngasut 

Aalisarneq pillugu Ataatsimiititaliarsuup Isumaliutissiissutaanik saqqummiussineq, 
imm. 6.5 

10:00-10:15 Unillatsiarneq 

10:15-12:00 

Sinerissap qanittuani qaleralinniarneq pillugu inassuteqaatinut 
isummersorneq 

Sinerissap qanittuani qaleralinniarneq pillugu inassuteqaatinut oqallisaarutip 
peqataasunit isummersorfigineqarnera  

12:00-12:15 
Sinerissap qanittuani qaleralinniarneq pillugu sammisap 
naamassineqarnera 

12:15-13:15 Ullup qeqqasiorneq 

Qulequttatut sammisaq: Sinerissap qanittuani aalisarneq raajallu 

13:15-13:30 Ualip ingerlanissaata ammarneqarnera 

13:30-14:15 

Aalisarneq pillugu Ataatsimiititaliarsuup sinerissap qanittuani 
aalisarneq pillugu aamma raajat pillugit inassutai 

Aalisarneq pillugu Ataatsimiititaliarsuup Isumaliutissiissutaanik saqqummiussineq, 
imm. 6.2, 6.6.-6.8 

14:15-14:30 Unillatsiarneq 

14:30-16:00 

Sinerissap qanittuani aalisarneq aammalu raajat pillugit Aalisarneq 
Pillugu Ataatsimiititaliarsuup isumaliutissiissutaanik 
isumasioqatigiinneq  

Sinerissap qanittuani aalisarneq aammalu raajat pillugit oqallissaarutip peqataasunit 
isummersorfigineqarnera 

16:00-16:15 
Sinerissap qanittuani aalisarneq aammalu raajat pillugit sammisap 
naammassineqarnera 

Isumasioqatigiinnerup naammassineqarnera 

16:15-16:45 
Aalisarnermut Piniarnermullu Naalakkersuisup naggasiilluni 
oqaaseqarnera 

 

Piffissaq Pisussat 10. marsi (Nuuk) 

8:30-9:00 Tikinneq nalunaarsornerlu 

9:00-9:15 Ullup aappassaanik Aalisarneq pillugu isumasioqatigiinnerup 
ammarneqarnera  

Qulequttatut sammisaq: Sinerissap qanittuani aalisarneq 

09:15-10:00 

Sinerissap qanittuani aalisarnermut Aalisarneq pillugu 
Ataatsimiititaliarsuup inassutaanut tunngasut 

Aalisarneq pillugu Ataatsimiititaliarsuup Isumaliutissiissutaanik saqqummiussineq, 
imm. 6.5-6.8 

10:00-10:15 Unillatsiarneq 

10:15-11:45 

Sinerissap qanittuani aalisarneq pillugu inassuteqaatinut 
isummersorneq 

Sinerissap qanittuani aalisarneq pillugu inassuteqaatinut oqallissaarutip peqataasunit 
isummersorfigineqarnera  

11:45-12:00 
Sinerissap qanittuani aallisarneq pillugu sammisap 
naammassineqarnera  

12:00-13:00 Ullup qeqqasiorneq 

Qulequttatut sammisaq: Avataasiorluni aalisarneq 

13:00-13:15 Ualip ingerlanissaata ammarneqarnera 

13:15-14:00 

Avataasiorluni aalisarnermut Aalisarneq pillugu Ataatsimiititaliarsuup 
inassutaanut tunngasut 

Aalisarneq pillugu Ataatsimiititaliarsuup Isumaliutissiissutaanik saqqummiussineq, 
imm. 6.2-6.4 

14:00-14:15 Unillatsiarneq 

14:15-15:45 

Avataasiorluni aalisarneq pillugu inassuteqaatinik isumasioqatigiinneq 

Avataasiorluni aalisarneq pillugu inassuteqaatinut oqallissaarutip peqataasunit 
isummersorfigineqarnera  

15:45-16:00 Avataasiorluni aalisarneq pillugu sammisap naammassineqarnera 

Isumasioqatigiinnerup naammassineqarnera 

16:00-16:30 
Aalisarnermut Piniarnermullu Naalakkersuisup naggasiilluni 
oqaaseqarnera 

ILANGUSSAQ 2 – AALISARNEQ PILLUGU ISUMASIOQATIGIINNERMI ULLORMI SIULLERMI 

OQALLISISSAT – ILULISSAT AMMA NUUK 

ILANGUSSAQ 3 – AALISARNEQ PILLUGU ISUMASIOQATIGIINNERMI ULLUP AAPPASSAANI 

OQALLISISSAT - ILULISSAT 

ILANGUSSAQ 4 – AALISARNEQ PILLUGU ISUMASIOQATIGIINNERMI ULLUP AAPPASSAANI 

OQALLISISSAT - NUUK 

